КАНДРАТ КРАПІВА. «ГАНАРЫСТЫ ПАРСЮК»

Свая гразь і ў лужы не відаць. 
Беларуская народная прыказка

Мэта ўрока: раскрыць сэнс алегорыі ў байцы, пашырыць уяўленні вучняў пра аўтарскую і тэматычную разнастайнасць байкі як жанру літаратуры, развіваць уменне параўноўваць паміж сабой творы ліра-эпічнага жанру і самастойна працаваць з даведачнай літаратурай (артыкуламі ў падручніку).

Ход урока

Паколькі ў выніку сістэматычных практыкаванняў васьмікласнікі ў большасці сваёй навучыліся параўноўваць творы адной тэмы, жанру або аўтарскай прыналежнасці і да таго ж выконвалі дамашняе заданне на параўнанне балад, то ў працяг такой працы ім прапануецца выканаць кантрольную работу. Трэба будзе пісьмова адказаць на пытанне: «Што агульнае і што адрознае паміж творамі Аркадзя Куляшова «Маці» і Янкі Купалы «Магіла льва»?

Пакуль вучні будуць яе выконваць, настаўнік прагледзіць іх дамашнія заданні (не толькі для таго, каб іх ацаніць, але і каб дапамагчы, каму трэба, сваёй парадай, дадатковым пытаннем і г. д.).
Асэнсаванне зместу і маралі байкі Кандрата Крапівы «Ганарысты Парсюк» не стане для васьмікласнікаў складанай задачай, бо іх знаёмства з байкамі доўжыцца яшчэ з пачатковых класаў. Таму азнаямленне з байкай «Ганарысты Парсюк» і са зместамартыкулаў «Байка» і «Алегорыя» можна пакінудь для іх самастойнай працы на ўроку.

Для пачатку гаворкі пра цэнтральныя вобразы байкі прапануем суаднесці з імі беларускую прыказку, узятую эпіграфам да ўрока, і падумаць, наколькі прыдатнымі будуць тут іншыя народныя выслоўі: «3 гразі ды ў князі»; «Качаргой носа не дастанеш»; «У кожнай Палашкі свае замашкі»; «Пайшоў у сварку — не шкадуй карку»; «Далікатны як панскі цюцька»; «Хто горды, таму хлеб цвёрды».

Выкананне тэставых заданняў, або адказы на пытанні падручніка, або ўважлівае самастойнае прачытанне артыкула «Вучымся выразна чытаць байку» дазволіць падлеткам глыбей зразумець сэнс алегорый у байцы і яе мараль. Выразнае чытанне байкі «Ганарысты Парсюк» па асобах завершыць асэнсаванне яе вучнямі.

3 мэтай пашырэння ўяўленняў вучняў пра аўтарскую і тэматычную разнастайнасць байкі як жанру літаратуры прапануем ім пазнаёміцца (ці паслядоўна адна за адной усяму класу, ці з пэўнай байкай асобным групам) з байкамі «Дзед і Баба» Кандрата Крапівы, «Варона і чыж» Максіма Багдановіча, «Асёл і навука» Янкі Купалы. Прыводзім іх тэксты.

Ехаў Дзедка на кірмаш,
3 ім на возе — Баба. 
Конік з выгляду — дарма,
Ды цягнуў ён слаба:

Меў не болей двух гадоў, 

Як суседзі кажуць. 
Баба ж тая — сем пудоў,

Сама меней, важыць.

Пад узгорак або ў гразь —
Конь насілу возьме. 
Стала Баба памагаць...

Седзячы на возе.
Што ж, каню другі гадок,
Дык яна — за білы 
Ды нагамі ў перадок 

Пхне, як мае сілы. 

—Кінь, дурная, бо зганю! — 

Дзед тут Бабе кажа.— 
Ты паможаш так каню, 
Як хваробе кашаль.
—Ах ты, ёлупень стары! —
Баба Дзеда лае.
—Стой жа тут, хоць ты згары!
Мне бяда малая.
Потым — гоп яна з калёс,
Села ля дарогі, 
А каня як чорт панёс,—
Дзе ўзяліся й ногі!
Ва ўстановах часам ёсць
Вось такія ж «бабы»: 
Здэцца, й робяць яны штось,
Але справы   - слабы.
Ды такая не ўцячэ!
Скажам ёй нарэшце: 
— Мо без вас было б лягчэй?
Паспрабуйце злезці! 
Кандрат Крапіва. «Дзед і Баба»

Прыгода гэтая не так даўно была. 
К чыжу (а сілы ён, як ведама, не мае)

Варона прыступае: 
«Скажы, ці я падобна да арла?» 
I бачыць чыж — з варонаю не жарты,

А ўласны хахалок чаго-небудзь ды варты. 
«Зусім арол»,— адказвае чыж 
Вароне клятай з клёна. 
«Ну, то ж бо то! Глядзі ж!» — 
3 ласкаваю гразьбой пракаркала варона

I паляцела стуль далей. 
Ўсё тое бачачы, здзівіўся верабей:

«Браток! Ці жа вачэй не маеш —

Арлом варону называеш?» 
Засараміўшыся, чыж так пачаў казаць:

«Я гэтым не зрабіў благога. 
Дай Бог арла варонай не назваць; 
Варону жа арлом — нічога».

Максім Багдановіч. «Варона і чыж»

Аслова невуцтва не раз 
Служыла дурням за паказ — 
Дык вось нарэшце ўзялі 
Асла ў навуку аддалі 
I сталі ўчыць яго чытаць,— 
Вучылі нават і пісаць. 
Асёл так шчыра ўчыцца ўмеў, 
Што кніжкі ўсе, як сена, з'еў. 
I столькі ў гэтым скарыстаў, 
Што горш убоістым ён стаў!..

Людзям ёсць тут такі прымер 
(Ёсць людзі на быдля манер): 
Хоць колькі ні вучы асла, 
Аслом ён будзе да канца!..

Янка Купала. «Асёл і навука»

Пры абмеркаванні ўражанняў вучняў ад баек варта пачаць з маралі ў кожнай з іх. Гэта дапаможа высветліць, што байка Кандрата Крапівы прысвечана сацыяльнай тэме (клопату пра тое, як лепш наладзіць грамадскае жыццё), а байкі Максіма Багдановіча і Янкі Купалы - тэмам маралі. Перахваліць не так страшна, як прынізіць годнасць дастойнага чалавека,- такая выснова ў байцы М. Багдановіча. Цяжка, амаль немагчыма навучыць няздольнага,— сцвярджае Янка Купала. Персанажы баек тут не толькі птушкі і жывёлы, але і людзі (Дзед і Баба ў Кандрата Крапівы). Сюжэты баек розныя, але ўсе яны маюць рэальную жыццёвую аснову, а не ўмоўна-фантастычную, хаця, як гэта традыцыйна вядзецца, звяры і жывёлы размаўляюць паміж сабой. У байках Максіма Багдановіча і Кандрата Крапівы выкарыстоўваецца дыялог, а байка Купалы яго не мае і нагадвае сабой анекдот. Адчуваецца таксама выкрывальна-сатырычны характар гэтай невялічкай байкі беларускага класіка.

Байку, якая спадабалася найбольш, настаўнік параіць вучням знайсці ў бібліятэцы і пачытаць бацькам і сваякам.

Дамашнім заданнем або завяршэннем працы на ўроку можа стаць увядзенне паняцця «прытча» («прыпавесць») і чытанне твораў Максіма Танка («Прытча пра хлеб») і Анатоля Вярцінскага («Мы, мёд і пчала»). Яшчэ адным варыянтам задання ста-не азнаямленне з тэкстам байкі Уладзіміра Корбана «Музыкальная камедыя».
Інфармацыя для настаўніка. «Байка невялікі, звычайна вершаваны, алегарычны твор павучальна-гумарыстычнага ці сатырычнага характару. Жыццё чалавека адлюстроўвае ў вобразах жывёл, раслін, рэчаў або зводзіць да ўмоўных адносін. Іншасказальнасць байкі заўсёды шматзначная. Гэтым яна, дарэчы, адрозніваецца ад прытчы, у якой увасоблена адна нейкая ідэя (гл., напрыклад, «Прытчу пра хлеб» М. Танка). Часта байка мае дыялагічную форму, што надае дзеянню драматычную напружанасць, дапамагае моўнай індывідуалізацыі персанажаў. Шырока карыстаецца вольным (баечным) вершам...

На новую вышыню байку ўзняў К. Крапіва, тво-рам якога характэрна высокае грамадзянскае гучанне і мастацкая дасканаласць... Байкі К. Крапівы — гэта значнае дасягненне ўсёй беларускай літаратуры. 3 беларускіх байкапісцаў пасляваеннага часу вылучаюцца У. Корбан, Э. Валасевіч, М. Скрыпка. Найбольш пашыраны байкі на маральна-этычныя і палітычныя тэмы. У байках закранаюцца пытанні літаратуры, мастацтва, рэлігіі, права і інш. 3 боку мастацкай структуры сустракаюцца байкі ў форме казкі, пародыі, алегорыі, фельетона, анекдота, маналога, дыялога і інш. Узоры беларускай байкі гл. у зборніку «Беларуская байка» (1986), «Анталогіі беларускай байкі» (2001)
.







